ದೆಹಲಿ ಕರ್ನಾಟಕ ಸಂಘ
ರಾಷ್ಟ್ರದ ರಾಜಧಾನಿ ನವದೆಹಲಿಯಲ್ಲಿ ಕನ್ನಡಿಗರ ಸಂಘಟನೆ ದೆಹಲಿ ಕರ್ನಾಟಕ ಸಂಘ 1948ರಲ್ಲಿ ಆರಂಭವಾಯಿತು.
ಹೊರನಾಡಿಗೆ ಬದುಕನ್ನು ಅರಸಿ ಬಂದ ಕನ್ನಡಿಗರು ಆರಂಭಿಸಿದ ದೆಹಲಿ ಕರ್ನಾಟಕ ಸಂಘ ಈಗ ನವದೆಹಲಿಯ ರಾಮಕೃಷ್ಣ ಪುರಂನ ಸೆಕ್ಟರ್ 12ರ ಮೋತಿಬಾಗ್ ಬಳಿ ಬೃಹತ್ ಸಮುಚ್ಛಯದಲ್ಲಿ ಕಾರ್ಯ ನಿರ್ವಹಿಸುತ್ತಿದೆ.
ಕನ್ನಡಿಗರ ಮನೆಯಲ್ಲಿ ಆಗಾಗ ನಡೆಯುತ್ತಿದ್ದ ಸಂಘದ ಚಟುವಟಿಕೆಗಳು ಅಧಿಕೃತವಾಗಿ ದೆಹಲಿ ಕರ್ನಾಟಕ ಸಂಘವೆಂದು ನೊಂದಣೆಗೊಂಡು ಸಾಹಿತ್ಯ ಮತ್ತು ಸಾಂಸ್ಕೃತಿಕ ಕಾರ್ಯಕ್ರಮಗಳನ್ನು ನಿರಂತರವಾಗಿ ನಡೆಸುತ್ತ ಬಂದಿದೆ. ಕೇಂದ್ರ ಸಚಿವರಾಗಿದ್ದ ಕೆ.ಸಿ. ರೆಡ್ಡಿ ಅವರು 1953 ರಲ್ಲಿ ಲೋಧಿ ಎಸ್ಟೇಟ್‌ನಲ್ಲಿ ಸಂಘಕ್ಕಾಗಿ ನಿವೇಶನವನ್ನು ಒದಗಿಸಿಕೊಡಲು ಸಹಾಯ ಮಾಡಿದರು. ಅಲ್ಲಿ ಸಂಘದ ಜೊತೆಗೆ ಕನ್ನಡ ಶಾಲೆಯೂ ಕಾರ್ಯಾರಂಭ ಮಾಡಿತು.
ಕಾಲ ಕ್ರಮೇಣ ದೆಹಲಿ ಕರ್ನಾಟಕ ಸಂಘಕ್ಕಾಗಿ ಪ್ರತ್ಯೇಕ ನಿವೇಶನವನ್ನು ಸಂಸದರೂ, ಕೇಂದ್ರ ಸಚಿವರೂ ಆಗಿದ್ದ ಡಾ. ಸರೋಜಿನಿ ಮಹಿಷಿ ಅವರು ಒದಗಿಸಿ ಕೊಡುವಲ್ಲಿ ಹೆಚ್ಚಿನ ಮುತುವರ್ಜಿ ವಹಿಸಿದರು.
ಬಹುಬಾಷಾ ಜನರು ವಾಸಿಸುವ, ಬಹು ಸಂಸ್ಕೃತಿ ಇರುವ ನವದೆಹಲಿಯಲ್ಲಿ ವಾಸಿಸುತ್ತಿರುವ ಕನ್ನಡ ಭಾಷಿಕರು ವಿವಿಧೋದ್ದೇಶದ ಬೃಹತ್ ಸಮುಚ್ಛಯವನ್ನು ನಿರ್ಮಿಸುವ ಕನಸು ನನಸಾಗಿದ್ದು 2005ರ ಏಪ್ರಿಲ್ 16ರಂದು.
ಐ. ರಾಮಮೋಹನರಾವ್, ಕೆ.ಆರ್. ನಾಗರಾಜ್, ಪುರುಷೋತ್ತಮ ಬಿಳಿಮಲೆ, ಎಸ್.ಜಿ. ಹೆಗಡೆ, ಸರವು ಕೃಷ್ಣಭಟ್ ಅವರ ಮುಂದಾಳತ್ವದಲ್ಲಿ ನೂತನ ಸಾಂಸ್ಕೃತಿಕ ಸಮುಚ್ಛಯ ನಿರ್ಮಾಣಗೊಂಡಿದ್ದು ಇದೀಗ ಅದು ಕನ್ನಡಿಗರ ಸಂಸ್ಕೃತಿ ತಾಣವಾಗಿ ಕಾರ್ಯನಿರ್ವಹಿಸುತ್ತಿದೆ.
ಸಾಂಸ್ಕೃತಿಕ ವಾತಾವರಣ ಹಾಗೂ ಕನ್ನಡ ಪ್ರಜ್ಞೆಯನ್ನು ಜಾಗೃತಗೊಳಿಸುವಲ್ಲಿ ದೆಹಲಿ ಕರ್ನಾಟಕ ಸಂಘದ ಕೊಡುಗೆ ಅಪಾರ. ರಂಗ ಚಟುವಟಿಕೆಗಳು, ಸಂಗೀತ ನೃತ್ಯ ಕಾರ್ಯಕ್ರಮಗಳು ಹಾಗೂ ಆರ್ಟ್ ಗ್ಯಾಲರಿಗಳಿಂದ ಗಮನ ಸೆಳೆದಿರುವ ಸಂಘ ತನ್ನ ‘ಅಭಿಮತ‘ ಮಾಸ ಪತ್ರಿಕೆಯ ಮೂಲಕ ಸಂಘದ ಚಟುವಟಿಕೆಗಳ ವರದಿಗಳ ಜೊತೆಗೆ ಸೃಜನಶೀಲ ಬರಹಗಳಿಗೆ ಪ್ರೋತ್ಸಾಹ ನೀಡುತ್ತಿದೆ.
ಇನ್ಫೋಸಿಸ್ ಫೌಂಡೇಶನ್ ಗ್ರಂಥಾಲಯವನ್ನು ಹೊಂದಿರುವ ಸಂಘವು ಅತ್ಯಮೂಲ್ಯ ಗ್ರಂಥಗಳನ್ನು ಹೊಂದಿದ್ದು ಆಧುನಿಕ ರೀತಿಯಲ್ಲಿ ಕಾರ್ಯನಿರ್ವಹಿಸುತ್ತಿದೆ.
ಕರ್ನಾಟಕದಿಂದ ದೆಹಲಿಗೆ ಬಂದು ನೆಲೆಸಿರುವ ಕನ್ನಡಿಗರು ಒಂದೆಡೆ ಸೇರಿ ವಿಭಿನ್ನ ಸಾಹಿತ್ಯ ಸಾಂಸ್ಕೃತಿಕ ಚಟುವಟಿಕೆಗಳನ್ನು ನಡೆಸಲು ಅನುಕೂಲವಾಗುವಂತೆ ಸುಸಜ್ಜಿತ ಸಭಾಂಗಣವನ್ನು ಹೊಂದಿದ್ದು ದೆಹಲಿಗೆ ಭೇಟಿ ನೀಡುವ ಕನ್ನಡಿಗರಿಗೆ ವಸತಿ ಸೌಲಭ್ಯವನ್ನು ಒದಗಿಸುತ್ತಿದೆ.
ಮನರಂಜನೆ ಹಾಗೂ ಮನೋವಿಕಾಸ ಚಟುವಟಿಕೆಗಳೊಂದಿಗೆ ಸಾಮಾಜಿಕ ಕಳಕಳಿಯ ಹತ್ತು ಹಲವು ಕಾರ್ಯಕ್ರಮಗಳು ನಡೆದಿರುವ ಇಲ್ಲಿ ಕರ್ನಾಟಕ ಪುಡ್ ಸೆಂಟರ್ ಸ್ಥಾಪನೆಗೆ ಸಂಘ ನೆರವಿತ್ತಿದೆ.
ಕರ್ನಾಟಕ ಹಾಗೂ ಕನ್ನಡದ ಸಮಗ್ರ ಅಭಿವೃದ್ಧಿಯ ಹಿತ ಚಿಂತಿಸುವ ಹೊಣೆ ಹೊತ್ತಿರುವ ದೆಹಲಿ ಕರ್ನಾಟಕ ಸಂಘವು ರಾಷ್ಟ್ರ ರಾಜಧಾನಿಯಲ್ಲಿ ಕನ್ನಡಿಗರ ಸಾಂಸ್ಕೃತಿಕ ಪ್ರತಿನಿಧಿಯಾಗಿದೆ.
ಅಮರೇಶ ಎಸ್.
ದೊಡಮನಿ

ನವ ದೆಹಲಿಯ ಕರ್ನಾಟಕ ವಾರ್ತಾ ಕೇಂದ್ರ
ಕರ್ನಾಟಕ ವಾರ್ತಾ ಮತ್ತು ಸಾರ್ವಜನಿಕ ಸಂಪರ್ಕ ಇಲಾಖೆಯು ರಾಷ್ಟ್ರದ ರಾಜಧಾನಿ ನವದೆಹಲಿಯಲ್ಲಿ (ಕರ್ನಾಟಕ ಭವನ-2, ಸರ್ದಾರ್ ಪಟೇಲ್ ಮಾರ್ಗ) ಕರ್ನಾಟಕ ವಾರ್ತಾ ಕೇಂದ್ರವನ್ನು ಸಮನ್ವಯ ಕಚೇರಿಯನ್ನಾಗಿ ಹೊಂದಿದೆ.
ನವದೆಹಲಿಯ ಕರ್ನಾಟಕ ಭವನದ ನಿವಾಸಿ ಆಯುಕ್ತರ ಕಚೇರಿಯೊಡನೆ ಸಂಪರ್ಕವಿಟ್ಟುಕೊಂಡು ಕಾರ್ಯ ಚಟುವಟಿಕೆಗಳನ್ನು ನಿರ್ವಹಿಸುವ ಕರ್ನಾಟಕ ವಾರ್ತಾ ಕೇಂದ್ರವು ರಾಷ್ಟ್ರದ ರಾಜಧಾನಿಯಲ್ಲಿ ಕೇಂದ್ರ ಸರ್ಕಾರದ ಎಲ್ಲಾ ಸಚಿವಾಲಯ, ವಿವಿಧ ಆಡಳಿತ ಇಲಾಖೆಗಳು ಹಾಗೂ ಮಾಧ್ಯಮ ಪ್ರತಿನಿಧಿಗಳ ನಡುವೆ ಸಾರ್ವಜನಿಕ ಸಂಪರ್ಕ ಸೇತುವಾಗಿ ಕಾರ್ಯ ನಿರ್ವಹಿಸುತ್ತದೆ.
ಕರ್ನಾಟಕದ ಕಲೆ, ಸಂಸ್ಕೃತಿ ಮತ್ತು ಪ್ರಗತಿಯ ಸಾಧನೆಯ ಮಾಹಿತಿಯನ್ನು ಮಾಧ್ಯಮ ಪ್ರತಿನಿಧಿಗಳು ಹಾಗೂ ಸಾರ್ವಜನಿಕರಿಗೆ ನೀಡುವುದರೊಂದಿಗೆ ಕರ್ನಾಟಕದ ಮುಖ್ಯಮಂತ್ರಿಗಳು, ಸಚಿವ ಸಂಪುಟದ ಸದಸ್ಯರು, ಇಲಾಖಾ ಕಾರ್ಯದರ್ಶಿಗಳು ಪತ್ರಿಕಾಗೋಷ್ಠಿಗಳನ್ನು ಅವರ ಅಪೇಕ್ಷೆಯ ಮೇರೆಗೆ ವಾರ್ತಾ ಕೇಂದ್ರವು ಏರ್ಪಡಿಸುತ್ತದೆ.
ರಾಜಧಾನಿಯಲ್ಲಿ ರಾಜ್ಯ ಸರ್ಕಾರದ ಕಾರ್ಯಕ್ರಮ, ಕಾರ್ಯಕಲಾಪ, ಸಭೆ, ಸಮಾರಂಭಗಳಿಗೆ ವ್ಯಾಪಕ ಪ್ರಚಾರ ದೊರಕಿಸಲು ಕಾರ್ಯ ನಿರ್ವಹಿಸುವ ವಾರ್ತಾ ಕೇಂದ್ರವು ನವದೆಹಲಿಯ ಗಣರಾಜ್ಯೋತ್ಸವ ಪೆರೇಡ್ನಲ್ಲಿ ಕರ್ನಾಟಕ ಸ್ತಬ್ಧಚಿತ್ರ ಭಾಗವಹಿಸುವ ಬಗೆಗಿನ ವ್ಯವಸ್ಥೆಯಲ್ಲಿ ಜವಾಬ್ದಾರಿ ಹೊಂದಿರುತ್ತದೆ.
ಕರ್ನಾಟಕ ರಾಜ್ಯದ ವಿವಿಧ ಕ್ಷೇತ್ರಗಳಲ್ಲಿನ ಅಭಿವೃದ್ಧಿ ಚಟುವಟಿಕೆಗಳು, ನಾಡಿನ ಇತಿಹಾಸ, ಸಂಸ್ಕೃತಿ, ಭಾಷೆ, ಕಲೆ, ಸಂಗೀತ, ನೃತ್ಯ ಕಾರ್ಯಕ್ರಮಗಳು, ರಾಜ್ಯದ ಪ್ರವಾಸಿ ತಾಣಗಳ ಮಾಹಿತಿ ಒದಗಿಸುವ ನವದೆಹಲಿಯ ವಾರ್ತಾ ಕೇಂದ್ರ ಪ್ರಚಲಿತ ವಿಷಯಗಳ ಬಗೆಗೆ ವಿಚಾರ ಸಂಕಿರಣ, ಸಾಹಿತ್ಯದ ಚಟುವಟಿಕೆಗಳು, ಕಲಾ ಮಹೋತ್ಸವ ಮತ್ತು ಪ್ರದರ್ಶನಗಳನ್ನು ಏರ್ಪಡಿಸುವ ಹೊಣೆಗಾರಿಕೆಯನ್ನು ಹೊಂದಿದೆ.
ಕೇಂದ್ರ ಹಾಗೂ ರಾಜ್ಯ ಸರ್ಕಾರದ ಕಚೇರಿಗಳಿಗೆ ಕರ್ನಾಟಕ ಕುರಿತ ನಿರ್ದಿಷ್ಟ ವಿಚಾರಗಳನ್ನು ಸಂಗ್ರಹಿಸಿ ಒದಗಿಸುವ ಕೆಲಸವನ್ನು ಮಾಡುವ ವಾರ್ತಾ ಕೇಂದ್ರ ಮಾಧ್ಯಮ ಕೇಂದ್ರಗಳು ಹಾಗೂ ಪತ್ರಕರ್ತರಿಗೆ ಅಗತ್ಯ ಲಭ್ಯ ವಿವರಗಳನ್ನು ಒದಗಿಸುವ ಕಾರ್ಯವನ್ನು ನಿರ್ವಹಿಸುತ್ತದೆ.
ಕರ್ನಾಟಕ ಸರ್ಕಾರಕ್ಕೆ ಸಂಬಂಧಿಸಿದ ಸಭೆ, ಸಮಾರಂಭ, ಕಾರ್ಯಕ್ರಮಗಳಿಗೆ ಮತ್ತು ಸಾಧನೆಗಳಿಗೆ ವ್ಯಾಪಕ ಪ್ರಚಾರ ದೊರಕಿಸುವುದು ಮಾಧ್ಯಮ ಹಾಗೂ ಸಾರ್ವಜನಿಕರಿಗೆ ಮಾಹಿತಿ ನೀಡುವುದು ದೆಹಲಿ ಕರ್ನಾಟಕ ವಾರ್ತಾ ಕೇಂದ್ರದ ಇನ್ನೊಂದು ಹೊಣೆಗಾರಿಕೆ.
[image: http://kanaja.karnataka.gov.in/wp-content/uploads/2017/01/2016-09-20.jpg]
ಸರ್ ಪುಟ್ಟಣ್ಣಚೆಟ್ಟಿ ಟೌನ್ ಹಾಲ್
ಬೆಂಗಳೂರು ನಗರಕ್ಕೆ ಜಾಗತೀಕರಣದ ಫಲವಾಗಿ ಆಧುನಿಕತೆ ದಾಳಿ ಇಟ್ಟ ಪರಿಣಾಮ ಅತ್ಯಾಧುನಿಕ ನಿರ್ಮಾಣಗಳು ಬಹುಮಹಡಿ ಕಟ್ಟಗಳು ತಲೆ ಎತ್ತಿವೆ. ಆಧುನಿಕತೆ ಮೇಳವಿಸುತ್ತ ಹೊಸ ಹೊಸ ಗಗನಚುಂಬಿ ನಿರ್ಮಾಣಗಳು ರೂಪುಗೊಂಡಾಗ್ಯೂ ಬೆಂಗಳೂರಿನ ಕೆಲವು ಪ್ರಮುಖ ಕಟ್ಟಡಗಳು ಇಂದಿಗೂ ತಮ್ಮ ಸಾಂಪ್ರದಾಯಿಕ ವಿಶಿಷ್ಟ ಶೈಲಿಯನ್ನು ಉಳಿಸಿ ಪರಂಪರೆಯ ಹೆಜ್ಜೆ ಗುರುತುಗಳನ್ನು ಕಾಣಿಸುತ್ತವೆ.
ಬೆಂಗಳೂರು ಪುರಸಭೆಯ ಅಧ್ಯಕ್ಷರಾಗಿದ್ದ ಸರ್.ಕೆ.ಪಿ.ಪುಟ್ಟಣ್ಣ ಚೆಟ್ಟಿ ಅವರ ಹೆಸರಿನಲ್ಲಿ ನಿರ್ಮಿಸಲಾಗಿದ್ದು, ಈ ಕಟ್ಟಡ ನಿರ್ಮಾಣ ಅವರ ಸಂಕಲ್ಪ ಕೂಡ. 1913ರಿಂದ 1920ರ ವರೆಗೆ ಬೆಂಗಳೂರು ಪುರಸಭೆಯ ಅಧ್ಯಕ್ಷರಾಗಿದ್ದ ಸರ್ ಕೆ.ಪಿ.ಪುಟ್ಟಣ್ಣಚೆಟ್ಟಿ ಅವರ ಸೇವೆಯನ್ನು ಗುರುತಿಸಿ ಗೌರವಿಸಲಾಗಿದೆ.
ಇಂತಹ ನಿರ್ಮಾಣಗಳಲ್ಲಿ ಒಂದು 1935ರಲ್ಲಿ ಸಾಂಪ್ರದಾಯಿಕ ಯೂರೋಪಿಯನ್ ಗ್ರೀಕೋ-ರೋಮನ್ ವಾಸ್ತು ಶೈಲಿಯಲ್ಲಿ ನಿರ್ಮಾಣವಾಗಿರುವ ಬೆಂಗಳೂರು ಹೃದಯ ಭಾಗದ ಟೌನ್ ಹಾಲ್ ಕಟ್ಟಡ. ಕಟ್ಟಡದ ದ್ವಾರಮಂಟಪದ ಎರಡೂ ಬದಿಯಲ್ಲಿ ಕಟ್ಟಡದ ಪ್ರವೇಶಕ್ಕೆ ವಿಸ್ತಾರವಾದ ಮೆಟ್ಟಿಲುಗಳಿವೆ. ಇಡಿಯ ಕಟ್ಟಡವನ್ನು ಆಯತಾಕಾರದ ಚೌಕಟ್ಟಿನಲ್ಲಿ ಕಟ್ಟಲಾಗಿದ್ದು, ಈ ಕಟ್ಟಡದಲ್ಲಿನ ರಂಗಮಂದಿರದಲ್ಲಿ ಎರಡು ಅಂತಸ್ತುಗಳ ನಿರ್ಮಾಣ ಮಾಡಲಾಗಿದೆ. ನೆಲಮಹಡಿಯಲ್ಲಿ 626 ಆಸನಗಳು ಮತ್ತು ಮೊದಲ ಅಂತಸ್ತಿನಲ್ಲಿ 310 ಆಸನಗಳು, ಎರಡನೆಯ ಅಂತಸ್ತಿನಲ್ಲಿ 102 ಆಸನಗಳೂ ಸೇರಿ ಒಟ್ಟು 1038 ಆಸನಗಳ ರಂಗಮಂದಿರ ನಿರ್ಮಾಣ ಮಾಡಲಾಯಿತು. ಪ್ರತಿಷ್ಠಿತ ಪ್ರವೇಶಕ್ಕಾಗಿ ಪ್ರತ್ಯೇಕ ದ್ವಾರವನ್ನು ನಿರ್ಮಿಸಲಾಗಿತ್ತು. ಇಡಿಯ ಕಟ್ಟಡದಲ್ಲಿ ತೇಗವನ್ನು ಬಾಗಿಲು ಕಿಟಕಿಗಳ ನಿರ್ಮಾಣಕ್ಕೆ ಬಳಸಲಾಗಿದೆ.

1933ರಲ್ಲಿ ಮೈಸೂರು ಸಂಸ್ಥಾನದ ಮಹಾರಾಜರಾಗಿದ್ದ ನಾಲ್ವಡಿ ಕೃಷ್ಣರಾಜ ಒಡೆಯರ್ ಮಾರ್ಚ್ 06, 1933ರಂದು ಶಂಕುಸ್ಥಾಪನೆ ಮಾಡಿದರು. ಸೆಪ್ಟೆಂಬರ್ 11, 1935ರಲ್ಲಿ ಪೂರ್ಣಗೊಂಡ ಟೌನ್ ಹಾಲ್ ಯುವರಾಜ ಕಂಠೀರವ ನರಸರಾಜ ಒಡೆಯರ್ ಅವರಿಂದ ಲೋಕಾರ್ಪಣೆಗೊಂಡಿತು.
ಮೈಸೂರು ಸಂಸ್ಥಾನದ ದಿವಾನರಾಗಿದ್ದ ಮಿರ್ಜಾ ಇಸ್ಮಾಯಿಲ್ ಅವರು ಸಂಪೂರ್ಣ ನಿರ್ಮಾಣದ ಕಾರ್ಯದಲ್ಲಿ ಮಾರ್ಗದರ್ಶನ ನೀಡಿದರು. ಸುಮಾರು ರೂ.1.75 ಲಕ್ಷಗಳ ವೆಚ್ಚದಲ್ಲಿ ನಿರ್ಮಾಣಗೊಂಡ ಟೌನ್ ಹಾಲ್ ಕಟ್ಟಡದ ವಿನ್ಯಾಸವನ್ನು ಸರ್ಕಾರದ ವಾಸ್ತು ಶಿಲ್ಪಿ ಶ್ರೀ ಲಕ್ಷ್ಮಿನರಸಪ್ಪ ಅವರು ಚೀಫ್ ಇಂಜಿನಿಯರುಗಳಾದ ಶ್ರೀ ಎಂ.ಜಿ.ರಂಗಯ್ಯ, ಶ್ರೀ ಎನ್.ಎನ್.ಅಯ್ಯಂಗಾರ್, ಶ್ರೀ ಎ.ತಂದೋಣಿರಾವ್, ಮತ್ತು ಕಟ್ಟಡ ನಿರ್ಮಾಣ ಗುತ್ತಿಗೆದಾರ ಶ್ರೀ ಚಿಕ್ಕನಂಜುಂಡಪ್ಪ ಅವರು ಕಾಮಗಾರಿ ನಿರ್ವಹಿಸಿದರು.

1976ರಲ್ಲಿ ಟೌನ್ ಹಾಲ್ ಕಾರ್ಯಕ್ರಮದಲ್ಲಿ ರಷಿಯನ್ ಬ್ಯಾಲೆ ಕಾರ್ಯಕ್ರಮಕ್ಕೆ ಅತಿಥಿಗಳಾಗಿ ಆಗಮಿಸಿದ್ದ ಅಂದಿನ ಮಾನ್ಯ ಮುಖ್ಯಮಂತ್ರಿ ಶ್ರೀ ದೇವರಾಜ ಅರಸು ಅವರು ಅಲ್ಲಿನ ವೇದಿಕೆ ಎತ್ತರವಾಗಿದ್ದು, ಮುಂದಿನ ಸಾಲುಗಳ ಆಸನಗಳ ವೀಕ್ಷಕರಿಗೆ ಕಾರ್ಯಕ್ರಮ ವೀಕ್ಷಣೆ ಶ್ರಮದಾಯಕವಾಗಿರುವುದನ್ನು ಮನಗಂಡು ಟೌನ್ ಹಾಲ್ ನವೀಕರಣಕ್ಕೆ ಆದೇಶಿಸಿದರು.
1976ರಲ್ಲಿ ರೂ ಹತ್ತು ಲಕ್ಷಗಳ ಅಂದಾಜು ವೆಚ್ಚದಲ್ಲಿ ಆರಂಭಗೊಂಡ ನವೀಕರಣ ಕಾಮಗಾರಿಯು ಕುಂಟುತ್ತ ಸಾಗಿ ನಂತರ 1990ರಲ್ಲಿ ಲೋಕೋಪಯೋಗಿ ಇಲಾಖೆಯ ಉಸ್ತುವಾರಿಯಲ್ಲಿ ಸುಮಾರು 65.00ಲಕ್ಷ ರೂಪಾಯಿಗಳ ವೆಚ್ಚದಲ್ಲಿ ವೇದಿಕೆ ವಿಸ್ತಾರಗೊಂಡು, ವೇದಿಕೆ ಮತ್ತು ಕ್ಯಾಟ್ ವಾಕುಗಳನ್ನು ತೇಗದಲ್ಲಿ ಪುನರ್ ನಿರ್ಮಿಸಿ, ನವೀಕೃತ ಟೌನ್ ಹಾಲ್ ಕಟ್ಟಡದಲ್ಲಿ ಆಸನಗಳ ಸಂಖ್ಯೆ 810ಕ್ಕೆ ಇಳಿಸಲಾಯಿತು.
ಟೌನ್ ಹಾಲ್ ನಿರ್ಮಾಣದ ಮೂರು ದಶಕಗಳ ನಂತರ ನಿರ್ಮಾಣಗೊಂಡ ರವೀಂದ್ರ ಕಲಾಕ್ಷೇತ್ರವೂ ಸೇರಿದಂತೆ ಈ ಇಡಿಯ ವಲಯವು ಕಳೆದ ಅರ್ಧ ಶತಮಾನ ಕಾಲದಿಂದ ಬೆಂಗಳೂರಿನ ಸಾಂಸ್ಕೃತಿಕ ಕೇಂದ್ರವಾಗಿ ರೂಪುಗೊಂಡಿದೆ.

ಬ್ರಿಟಿಷ್ ಆಳ್ವಿಕೆಯ ಕಾಲದಿಂದಲೂ ಪ್ರಭುತ್ವಕ್ಕೆ ತಮ್ಮ ದನಿಯನ್ನು ತಿಳಿಸಲು ಟೌನ್ ಹಾಲ್ ಮೆಟ್ಟಿಲುಗಳು ವೇದಿಕೆಯಾಗಿ ದೊರೆಯ ತನಕ ದೂರು ಮುಟ್ಟಿಸಿವೆ. ಇಂದಿಗೂ ಹೋರಾಟಗಾರರ ನೆಚ್ಚಿನ ಪ್ರತಿಭಟನಾ ಸ್ಥಳವಾಗಿದೆ. ಬೆಂಗಳೂರಿನ ಸ್ಥಳೀಯಾಡಳಿತ 2014ರಲ್ಲಿ ಸಂಪನ್ಮೂಲ ಕೊರತೆಯನ್ನು ನೀಗಿಕೊಳ್ಳಲು ಟೌನ್ ಹಾಲ್ ಅನ್ನು ಸಾಲಕ್ಕೆ ಖಾತ್ರಿಯಾಗಿ ಅಡಮಾನ ಇಡುವ ಪ್ರಸ್ತಾವನೆಯನ್ನು ಮುಂದಿಟ್ಟಾಗ ವ್ಯಾಪಕ ಪ್ರತಿಭಟನೆಯ ನಂತರ ಸಾರ್ವಜನಿಕ ಅಭಿಪ್ರಾಯಕ್ಕೆ ಮಣಿದು ಸ್ಥಳೀಯಾಡಳಿತ ಹಿಂದೆಗೆಯಬೇಕಾಯಿತು. ಇದು ಸಾರ್ವಜನಿಕರ ಮನದಲ್ಲಿ ಟೌನ್ ಹಾಲ್ ಪಡೆದಿರುವ ಸ್ಥಾನವನ್ನು ತೋರುತ್ತದೆ.
ಆನಂತರ ಟೌನ್ ಹಾಲ್ ಆಧುನೀಕರಣ ಪ್ರಸ್ಥಾಪ ಅದರ ನಿರ್ಮಾಣದ 80ನೆಯ ವರ್ಷಾಚರಣೆಯ ಸಂದರ್ಭದಲ್ಲಿ, ಅಂದರೆ 2014ರಲ್ಲಿ ಬೃಹತ್ ಬೆಂಗಳೂರು ಮಹಾನಗರಪಾಲಿಕೆಯಲ್ಲಿ ಚರ್ಚಿತವಾಗಿ ಸುಮಾರು ಐದು ಕೋಟಿ ರೂಪಾಯಿಗಳ ವೆಚ್ಚದಲ್ಲಿ ನವೀಕರಣ ಕಾಮಗಾರಿ ಕೈಗೆತ್ತಿಕೊಳ್ಳಲಾಯಿತು. 2015ರಲ್ಲಿ ಸುಮಾರು ಎಂಟು ಕೋಟಿ ರೂಪಾಯಿಗಳ ವೆಚ್ಚದಲ್ಲಿ ನವೀಕರಣಗೊಂಡ ಟೌನ್ ಹಾಲ್ ಸಾರ್ವಜನಿಕ ಬಳಕೆಗೆ ದೊರೆತಿದೆ. ಬೆಂಗಳೂರಿನ ನಗರೀಕರಣದ ಓಘದಲ್ಲಿಯೂ ಟೌನ್ ಹಾಲಿನಂತಹ ಕಟ್ಟಡಗಳು ನಗರದ ಹಿರಿಮೆನ್ನು ಸಾರುವ ಹೇಳುವ ಸಂಕೇತಗಳಾಗಿಯೇ ಉಳಿದಿವೆ.

